
Tiwula
Qullunkiri tiwula,

pampankiri tiwula;
liqiliqimpisa jucha jakiri,
thayampisa nuwasiri.

¿Kunawrasasa waqaqt’anxäta?,
ch’uqi satañataki.

¡Waqaqt’anxma waqaqt’anxma! 

Qullunkiri tiwula,
pampankiri tiwula,
laxa arumampisa

mayarukiwa tukuña yatta.
Sarma tiwula, sarma.

Qullu amstatha waqaqt’anxma,
qullu aynachatha waqaqt’anxma, 

Ch’uqi satañataki.

Equipo Regional de Producción de Materiales Educativos en la 
Lengua Aymara.

Qiwlla
Qhisti qiwlla, qhisti qiwlla,

quta qawayana yuriri.
Nayakiwa sarasktha,

Mama qutampi aruskipiri. 

Qhisti qiwlla, qhisti qiwlla,
janilla muych’ukinistati,

janilla ukhama qiwjistati, 
chuymajsa ch’allxt’ayanistawa.

Qhisti qiwlla, qhisti qiwlla,
janiwa jayaru sarätati.

Quta qawayanaki t’ijnaqäta,
ñanqha thayawa apanaspha. 

Equipo Regional de Producción de Materiales 
Educativos en la Lengua Aymara.

Kitula
Kitula, kitula, kitula,

 suma munata kitulalla,
¿Kawkirusa payinuqxta kitula?

Urusa arumasa
jumaru thaqkañakiwa kitula,

kutt’anxmaya, kitula, kitulalla. 

Qañiwasa pampana phawatawa,
chuymajasa panqara taypiru imatawa.

¿Kawkirupunisa payinuqxta?
Kutt’anxmaya kitula, kitulalla,

Chupika panqarampjama, 
nayrallamasa muyunt’ata.

Kayumasa sanqalayuna lawaqallupjama,
kutt’anxma kitula, kitulalla. 

Equipo Regional de Producción de Materiales Educativos en la 
Lengua Aymara.

Mallku Kunturi 
Qulluta qulluru, markatha markaruwa 

sutimaxa aski jach’añchasi,
pampana markana sarnaqiritakisa

Mallkupunitawa, jach’a Kunturi.

Munañani Mallku Kunturi
Qantutaru apasxäsinsti,

thayana jawq’suta q’illu laphjama
maya llaki aylluru jaytawta.

Chuyma lunthata Mallku Kunturi,
aqarapitha, jakasiwimatha,  

k’ataki saraqanxma,
qamakiwa jumatha jiskht’asi,

jisk’a lurinsusa jumampi
jucha jakiña munarakiwa.

Mallku, Mallku, Mallku
Mallku Kunkuti.

Equipo Regional de Producción de Materiales 
Educativos en la Lengua Aymara.

Añathuya
Allqa, allqa suma tawaqulla,

allqa allqa suma imilla,
ch’amaka arumatha taykani,

urqu qalatha awkini.

Allqa, allqa añathuyalla,
uta killkanakanwa uñsta,

jaqina nayraqatapanwa uñsta,
ukathpï qhincha sapxtamxa.

Allqa, allqa imilla wawa,
laja arumana wawapa,

janikiya ñanqha arunaka apanimti,
janikiya utanakarusa qhulliri mantanimti.

Equipo Regional de Producción de Materiales Educativos en la 
Lengua Aymara.

Chaka tiwula
Pusi kayuni ckaka tiwula,

janiwa mistisa uwijaja aparitantati;
awatiriru wich’ilamampi ikjayasina

aparasiriwa saptamwa.

Pusi kayuni qullu tiwula
janiwa suma uywallaja irpaqitantati,

ankuta uwijajaruwa qhawaniskta
lluqwa lunthatsuri sapxtamwa.

Pusi kayuni sirka tiwula
ankuta uwijajaruwa qhawaniskta.

q’urawanïthwa tiwula, 
k’ataki sarma jayaru,

q’urawt’asinraki 
qalana nayrapa t’ijuyirïksma, tiwula.

Equipo Regional de Producción de Materiales 
Educativos en la Lengua Aymara.

Aymara yuqalla
Aymara yuqalla wawa,
munata ch’iki wawa.

Mallku Kunturina sullkapa,
Mamanina jilapa.

Aymara yuqalla wawa,
apunakampi chika jilasiri.

Uywiri taykawa t’ant’a churtama
Uka ch’amampiwa wiñaya jakasta.

Jumawa Apuna wawapjama,
quqanakjama thurichata,
mallkunakjama ch’amani,

wiñaypacha jakaskta.

Ernesto Llanqui Velasquez

Wajcha wawa
Ñanqha jaqinakana arunakapaxa

wajcha wawa, 
yatichirina arupasa, wajcha wawa.

Janiwa wajcha wawäkthti,
lupiwa, thayawa, nayatha arxatasitu;

jupanakawa jila sullkanakajaxa.

Jani amuyumaru purkchi ukjaxa,
aka suyuru jakiri jutma;

Ukjawa sarnaqawijatha yatïta.

Ch’iwa phutimpi janchijasa thurichatawa, 
Juchha manqampi, amuyujasa 

chiqachatawa
Janiwa nayaxa wajcha wawäkthti.

Ernesto Llanqui Velasquez

Quta uma
Quta uma umasirïthwa,

quta umampi jakasirïthwa.
challwanakama waxt’ista, quta uma.

Wawanakamxa chuymajaruwa 
uywasktha

Quta uma, suma uma
jani jumäkasmaxa ¿kamachapxirïkthsa?

Aka patanakana pampanakansa,
panqaranakasa quqanakasa

 ¿kunsa umasipxaspha?

Jumawa jakaña churapxistha,
munata quta uma.

Sumpuniwa uywasitanta,
nayaxa sumarakiwa uywasimama.

Equipo Regional de Producción de Materiales Educativos en la 
Lengua Aymara.

Juyphi
Juyphi juyphilla,

¿kuna pachasa ayllujaru purininta?,
ch’uñu takiñawa munapxtha 

jank’akilla jutma.

Juyphi juyphilla,
jank’akilla suni thayampi purinma,
suma ch’uñuru, suma murayaru
luxuchañamawa suyasktamxa.

Juyphi juyphilla,
kawki pachanakansa sarnaqaskta,

jamk’akilla jamk’akilla jutma,
khunuta punchuni jutma
suni thayatha wiskhuni

jank’akilla purinma. 
Suma imilla ch’uqiwa suyantama.

Equipo Regional de Producción de Materiales 
Educativos en la Lengua Aymara.

Misk’ichiri pupa
Misk’ichiri pupa, mach’isiri wanquyru, 

q’illu t’ikanakana masipa,
panqaratha panqararu sariri,

suma quli nayrallani pupa.

Misk’ichiri pupa, mach’isiri wanquyru, 
chupika t’ikanakana masipa.

 suma misk’imampisa uywasikitaya
panqara misk’inakampisa uywasikitaya.

Suma samita chhiqani misk’ichiri pupa
lupi urunakana, 

jawasa yapunsa, ch’uqi yapunsa, 
jumakiwa panqarana chuymapa 

lunthatta. 

Ernesto Llanqui Velasquez

pupa = wanquyru   /  t’ika = panqara

Ch’ullqi aymara
Ist’ita misti tata,

aymara ch’ullqi yuqalläthwa,
thayampi chika khuyt’asiri,
chhijchhimpi wali jakintasiri.

Ist’ita mistisa mama,
saphajasa uraqi chuymankiwa,
janchijasa laq’atha saminiwa,
nayäthwa aymara yuqallaxa.

Ist’ita misti jilata,
nayawa intina wawapäthxa,

maya art’asijampisa
suypacha khatatiyirïthwa.

¡Aymara ch’ullqi yuqalläthwa!

Equipo Regional de Producción de Materiales 
Educativos en la Lengua Aymara.

Pampa jilata
Ch’ullqi jaqïthwa,

qalanakana jump’ipa umasiri,
ayara jiwranaka manq’iri,

ayara qañiwa jak’u muk’uri. 

Pampa jilata sapxituwa,
qulli quqata yuritajatha, 

janiwa p’inq’askthti,
pampa jilatäskapunthwa.

Nayäthwa Kunturina yuqapa,
nayäthwa Quli Pakana masipa,

thayampi, juyphimpi, 
chhijchhimpisa,

mayarukiwa tukupxirïtha. 

Alan Ever Mamani Mamani

15

ITEM 98 INT  POESIA 4TO PRIM AIMARA.indd   15ITEM 98 INT  POESIA 4TO PRIM AIMARA.indd   15 10/08/2023   11:36:5110/08/2023   11:36:51



Jurat’a imilla
Jurat’a imilla, suma panqara,
phullumasa ninaki nakhaskiri,
pulliramasa wila panqaraki,

jawira lakana yatita.

Pampa imilla, sallqa kitula,
nayramasa quri chuwiki,

Nina qarqana junt’uchata,
llamp’u thayana saminchatha.

Jurat’a imilla, suma chuymani,
qhipäxaratha jayp’ukama 

jayp’utha qharakama,
aymara jilanakamatha amtasipuntawa.

Alan Ever Mamani Mamani

Wiphala
Wiphala, wiphala, wiphalalla,

markaja uñachiri wiphala,
kunaynama saminakani laphi,

thayampisa lupimpisa k’uchikiwa 
anatta.

Jisk’anaka , jach’anakawa
urunama aruntanipsma,

t’axpisisa, warurt’asa, wankasisawa
yäqasipsma, munata wiphala.

Mathapiwinsa tupasiwinsa,
ch’axwawinsa pampachawinsa,

alaqa pachatuqi uñtatapunïtawa,
ch’amama churapxapunistawa.

       Virginia Gutierrez Mamani

Jallu 
Aläxa pachatha jutiri suma jallu, 

lupina qhipapatha purt’aniri jallu,
  alinaksa qhach’unaksa, 

aski jakañajataki jilaytawa.

Aläxa pachatha jutiri suma jallu,
Janikilla chhaqamti,

 yapunakasa sumwa k’uchisiski,
 kunaymana paqart’asisa.

Aläxa pachatha jutiri suma jallu,
 jaqinakasa uywanakasa 

k’uchisipxiwa,
wali yapunaka uñjäsina, 

jachapxarakiwa kusisiñathjama.

 Gerónimo Ticona Alanoca

Ch’ullqhi jaqi 
Nayapi ch’ullqhi jaqïthxa,
aläxa tuqi qullunsa jakasiri,

aynacha quta tuqinsa sarnaqiri,
liqiliqi wallpani, pukupuku chhankhani,

¡Aski ch’ullqhi jaqipunïthwa!

Nayapi ch’ullqi jaqïthxa,
jallunsa, juyphinsa jakasiri,

chhijchhinsa khununsa lart’asiri,
 lupinsa ch’iwunsa sarnaqt’asiri.

 ¡Aski ch’ullqhi jaqipunïthwa!

Nayapi ch’ullqi jaqïthxa,
yapumpi uywampi jakasiri, 

aqarapitha punchuni,
chhullunkhayatha wiskhuni,

q’ixu q’ixumpi anatiri.
¡Aski ch’ullqhi jaqipunïthwa!

 Gerónimo Ticona Alanoca

Yatiqiri wawa 
Kastilla arumpiwa yatichapxitu,

pankasa kastilla arumpi qillqatawa.
janiwa ukaxa aymara wawatakïkiti,
aymarathaya yatichapxitasphaxa.

Mistinakana wawanakapasa
q’illu nayrampiwa uñch’ukipxitu,

jamp’i ququjathsa larusipxi;
pampa yuqalla sakiwa arch’ukipxitu.

Nayaxa yatiqajawa janq’u jilata,
Jumathsa jilachamawa yatiqaja,

¿Jumaxa nayjama uwija awatismati?
¿Nayana aruja yatiqasmati?
Jani phiñasimti janqu jilata,

Jumjama yatiqaña muniri wawäthwa.

Gerónimo Ticona Alanoca

Nayawa jumanakatha sayt’asijaxa
Nayawa jumanakatha sayt’asijaxa,

ñanqha jaqinakawa jumanaka taypinki,
Willkana wilapa jawsuñataki,

apunakarusa chhaqtayaña munapxi.

Nayawa jumanakatha sayt’asijaxa,
wiñaya wiñaya maranakathwa

jupanakaxa jiwayaña munapxchitu,
aymara kankatasatha.

Nayaxa Manuylu Allqa jamawt’ana 
yatiñapanïthwa, 

wilajasa jupana wilapani,
p’iqijasa jupana amuyupani

Nayawa jumanakatha sayt’asijaxa.

Equipo Regional de Producción de Materiales Educativos en la 
Lengua Aymara.

Suma yatichiri 
Suma wali yatichiri,

wawanakaru wali p’iqinchiri,
suma sarnaqañapataki,

wali jakasiñapataki.

Suma aski yatichiri,
markanaka alayaru irptiri,

jach’a yatiñampi irptiri,
jumapunïtawa munata yatichiri.

Nayrajarusa uñjaytawa,
jinchujarusa ist’aytawa, 

lakajarusa arsuyapuntawa,
munata suma yatichiri.

Abelardo Huanca Condori

Waña mara
Lupikiwa sinti q’anchhasinki,

thayakiwa khuysa aksa saraski,
yapu alinakasa much’antaskiwa,

ninana nakhantatjamawa tukusiski.

Phujusa waña nayrakiwa jachaski, 
jawirasa qalaki aywiyaski,

jalluwa sarxi, khunuwa sarxi sapxakiwa,
waña marawa kutt’ani sapxarakiwa.

Qullu patankiri wayra,
kanta kantankiri Anqari,

Qinaya kutt’ayanma ch’amamampi,
Tiwulana phuchapa churamama.

Suni suyunkiri limpu wawanaka,
Qulla suyunkiri jiwirinaka,

Apu achachilanaka amxasiyanipxma,
pacha qarpa khitaniñapataki.

Leoncio Sejje Mamani

Jakaña uma
Misk’i uma, jakaña uma,

jumampiwa jakañasa utji,
nayraqata inuqirina inuqata,

taqininsa wali munata.

Suma uma, ch’uwa uma,
jumawa k’umara jakañsa 

churapxista,
jumarakiwa aka pachsa jakayta,

quqasa, chhuxllasa ch’ijisa 
jumaypanwa utji.

Suma q’uma qarpa uma,
k’achakiwa jamach’inakasa 

k’uchisi, jumaru jutiri uñjäsinxa,
janikilla tukusismati, wiñayaki 

uywasipxitasma.

Equipo Regional de Producción de Materiales 
Educativos en la Lengua Aymara.

Pachamama
¡Ay suma uywiri taykaja!

Jarphi patamaruwa uywasista
qhisphi wilama umt’ayasista,
naya phallq’a wawamaru.

¡Ay suma uywiri taykaja!
Jakawijaru qarpama churita,
jarphi patamana kusisiñataki,

k’umara samanamampi.

¡Ay suma uywiri taykaja!
Jani wali luratajatha pampachita,

jakañaja tukusxani ukjhasti,
lluquma taypiruwa imt’asxitäta.

  Alberto Urquizo Flores

Pampana jakasiri
Taykajasti Pachamamawa, 

pampana jakasirïthwa.
Jallusa, chhijchhisa, 
thayasa, juyphisa, 

masinakajawa. 

Wilajasti aymara aylluwa,
quta lakanwa jilasktha,
arujasti q’ixuq’ixuwa. 
Jichhawa jilasktha, 

markajaru jach’anchañataki. 

¡Ist’apxita jilata, kullakanaka!
Chuymacht’asiñäni, 

ch’amacht’asiñani, markasa layku. 
Urusa arumasa, qullunakana, 

pampanakana,
markaja layku utjastha. 

Fredy Sosa Gutierrez

Wiphalasa
Perú markana wiphalapa, wiphalasa, 

chupika, janqu laphini. 
  chuymajanwa jakasta,  

 taqi munasiñampiwa chiqañchista. 

Mara t’aqa phaxsiwa urumaxa, 
markajansti, yatiqaña utanwa

munasiña chuymampi 
wali kusisita warurt’apsma, 

Sapa marawa uruqayapsma, 
markatha markanakarjama, 
amtasipsmawa ayllunakana.

Taqpachani wiphalasaru 
jarawt’apxañäni. 

Fredy Sosa Gutierrez

Yatiqaña uta
Khusapuniwa yatiqaña uta,

ch’ikt’aña yatiqayista. 
qalampi ñiq’impi pirqatätawa, 

ukatha, ¡wali munasma! 

Wawanakasti wali panka wayt’asitawa 
jutapxtha, yatiq’añataki, warurt’añataki; 

ukathwa wali kusisitaxa jakjatasipxtha, 
irnaqatanakamsa amtasipxapunijawa. 

Tata yatichirisa wali alwatha suyasini,
Taqinisa ¡jina! ¡jina! sarañani. 

Qillqiri, ullt’iri yatiqiri,
juyphimpi, jallumpi chika sarapxañäni. 

¡Jallalla yatiqaña uta! ¡ jallalla!

Fredy Sosa Gutierrez

Taykaja
Wali taykajaru amtastha,

taqi chuymanpiwa munastha. 
Jumawa sapüru uywasista, 

munasiña chuymampi yatichistha. 

Nayramasa sank’ayu 
panqarjamawa,

taykaja, munata taykaja, wali 
munasma.

Jumawa taqi phuqata yatichista, 
ukhamarusa walja munasirïtawa. 

Wawanakama laykukiwa jakasta, 
aski ch’amacht’asiri warmi. 

janiwa khitisa jumjama utjkiti,
munasita taykaja, nayawa 

munasma. 

Fredy Sosa Gutierrez

Ch’umi wawäthwa
Ch’umi taypina jakasiri wawäthwa,

janiwa kunasa kawkisa 
axsaraykitasphati,

munañani achachilanakana 
uñanchatäthwa, 

janchijasa Tampupata jawirana
q’uma umapampi jariqatawa.

Asirunakampi anatasisa,
k’allak’allanakampi jalt’asisa,
k’usillunakampisa lart’asisa,

ukhamawa, sapa aruma sapa uru 
alaya tuqi sartasktha.

¡Ukhamawa ch’umi taypina 
jakastha!.

Angel Arturo Mamani Cayo.

Yatiña uta

Luriri: Angel Arturo Mamani Cayo.

Wali suma yatiña uta,
chuymajana panqarallapa,

jumapuniwa nayrajsa 
uñatatayista,

jumapuniwa thakija 
uñañchayista,

amuyujsa qhantatayista.

Munata yatiña uta,
jumaru uñkatasisaxa

wawa janchijasa thurunchasiwa,
suma yatiñanakampi 

ch’amañchita,
aski, aski jakasiñataki yatiyita.

¡Suma munata yatiña uta!

31

Aymara wawäthwa 
Nayäthwa wali suma aymara wawa,

ñuqiñajampi tutura walsa patana,
munañani Titiqaqa qutana tupiri.

Ch’ulluntata, punchuntata, munata
q’urawa iqt’asita qawranaka awatiri,

juyphinsa, thayansa, junt’unsa 
sarnaqasirïthwa.

Wali ch’iki aymara wawäthwa
taqininsa wali munata,

uywirijasa llamp’u chuymapampi 
uywasitu,

Apu achachilanakasa wali munasitu,
tata intisa uñjitu ukhaxa kusisiwa,
arujasa, munañajasa wiñayawa.

¡Jallalla aymara wawa!

Angel Arturo Mamani Cayo.

Yatichiri
Munata yatichiri,

suma uñañchasayiri,
taqi jisk’a jach’a wawanakarusa

suma amuyt’ayiri.
          

Munata yatichiri, jallunsa, thayansa, 
chhijchhinsa, juyphinsa; jumaxa 

kunaymana yatichasipxista.   

Munata yatichiri,
 suma jakawinakama,

 suma arunakama yatiyapxista,
 taqi suma munasiñamampi

 wiñaya pachataki.

 Gerónimo Ticona Alanoca

Suma yampu
Suma yampu,

nayaru jumawa kusisiyista, 
larama qutana apnaqista.

 
Suma yampu,

jumawa challwa katuri apista,
k’atakiwa tutura llawirisa apista.

Suma yampu,
uxi patana tuyurapista,

jumawa nayaru yanapista.

Jumaxa arumakiwa samarta.
Sinti mik’ayarasusa inakiwa 

muytayanista,
jumampi chikpuni apasita 

munata yampu.

Equipo Regional de Producción de Materiales 
Educativos en la Lengua Aymara.

Khunu qullu

Leoncio Sejje Mamani

Janq’u punchuni awkikiwa 
sayasktasa utjasktasa.

Jaqinsa mistinsa wali yäqatapunïtawa,
jach’a khunu qullu.

Jalsu tuqi jalanta tuqi uñawachiphansa, 
jumawa wali jayathpacha aruntanista.
Anti tuqi ch’alla tuqi uñanuqiphansa

jumawa ch’amanchasinkistha.

Alaya tuqisa manqha tuqisa,
jumawa uma qarpamsa antuntanta.

Pampa tuqisa marka tuqisa,
jumawa misk’i ñuñumsa apayanista.

P’isaqa
Qullu irarumanakansa
jumakiwa p’isalaskta,
jallu pachansa, juyphi 

pachansa khusa utjastaxa.

P’isalatamaxa
chuymajsa qhanjtayituwa,

suma k’achakïtawa 
ch’ixi pisaqa.

Jumampi utjasisksna,
sapürusa ch’uqi apilla 

manq’asisksna.
Ay suma p’isaqa.

  Alberto Urquizo Flores

Khullu
Pampana utjasiri khullu,
qulluna jakasiri khullu,

willjtanakawa yatiyista,
jayp’unakawa yatiyista.

Willjtata chututitamampiwa,
jalluxa puriniwa, sista,

jayp’unaka chututitamampiwa
jalluxa janiwa purkaniti sista.

   P’iqijaru uka yatiñama churita
 aka pachana amuyasiñajataki,

jakawijana lup’iñataki.

¡Ay suma khullu khullulla!

Alberto Urquizo Flores

Wila lupi
Jayp’u jayp’unakawa katuntitu,

intisa jaytawachituwa,
lupipasa q’illutha chupikaruwa 
tukuwxi, wila lupiwa katuntitu.

Wila lupi, wila lupi,
chuymajsa nakjtayistawa,
wilalsa wallaqtayistawa,

Willkawa janchijaru mantitu.

Wila lupi, wila lupi, wila lupi,
janikiya jaytawachistati wila lupi.

 Jumampi chika irpasxita wila lupi,
Willkana wawapa lanti irpasxita 

wila lupi. 

Leoncio Sejje Mamani

Ch’uqi imilla
Ch’iyara p’ujsa imilla,

suma uñanuqatamampi
chuyma lluquja lunthatista,

musq’a ch’iyara imilla.

Qumpi qhini imilla,
nayrallamawa kusisiyitu,
janchimasa munkañawa

p’ujsa qumpi imilla.

Chikiña p’ujsa imilla,
janchimampiwa qult’ayasta

p’ujsa qhini imilla,
ch’amani ch’ullqhi 

uywasitätawa.

  Alberto Urquizo Flores

El 22 de julio de 2002, los representantes de las or-

ganizaciones políticas, religiosas, del Gobierno y de 

la sociedad civil firmaron el compromiso de trabajar, 

todos, para conseguir el bienestar y desarrollo del 

país. Este compromiso es el Acuerdo Nacional. 

El Acuerdo persigue cuatro objetivos funda- men-

tales. Para alcanzarlos, todos los peruanos de 

buena voluntad tenemos, desde el lugar que ocu-

pemos o el rol que desempeñemos, el deber y la 

responsabilidad de decidir, ejecutar, vigilar o de-

fender los compromisos asumidos. Estos son tan 

importantes que serán respetados como políticas 

permanentes para el futuro. 

Por esta razón, como niños, niñas, adolescentes 

o adultos, ya sea como estudiantes o trabajado-

res, debemos promover y fortalecer acciones que 

garanticen el cumplimiento de esos cuatro objeti-

vos que son los siguientes:

1. Democracia y Estado de Derecho
La justicia, la paz y el desarrollo que necesitamos 

los peruanos sólo se pueden dar si conseguimos 

una verdadera democracia. El compromiso del 

Acuerdo Nacional es garantizar una sociedad en 

la que los derechos son respetados y los ciuda-

danos viven seguros y expresan con libertad sus 

opiniones a partir del diálogo abierto y enriquece-

dor; decidiendo lo mejor para el país.

2. Equidad y Justicia Social
Para poder construir nuestra democracia, es ne-

cesario que cada una de las personas que con-

formamos esta sociedad, nos sintamos parte de 

ella. Con este fin, el Acuerdo promoverá el acce-

so a las oportunidades económicas, sociales, cul-

turales y políticas. Todos los peruanos tenemos 

derecho a un empleo digno, a una educación de 

calidad, a una salud integral, a un lugar para vivir. 

Así, alcanzaremos el desarrollo pleno.

3. Competitividad del País
Para afianzar la economía, el Acuerdo se com-

promete a fomentar el espíritu de competi-

tividad en las empresas, es decir, mejorar la 

calidad de los productos y servicios, asegurar 

el acceso a la formalización de las pequeñas 

empresas y sumar esfuerzos para fomentar la 

colocación de nuestros productos en los mer-

cados internacionales.

4. Estado Eficiente, Transparente y Descen-
tralizado
Es de vital importancia que el Estado cumpla con 

sus obligaciones de manera eficiente y transpa-

rente para ponerse al servicio de todos los pe-

ruanos. El Acuerdo se compromete a modernizar 

la administración pública, desarrollar instrumen-

tos que eliminen la corrupción o     el uso indebi-

do del poder. Asimismo, descentralizar el poder 

y la economía para asegurar que el Estado sirva 

a todos los peruanos sin excepción. Mediante el 

Acuerdo Nacional nos comprometemos a desa-

rrollar maneras de controlar el cumplimiento de 

estas políticas de Estado, a brindar apoyo y di-

fundir constantemente sus acciones a la socie-

dad en general.

PERÚ Ministerio
de Educación

Primaria

Colección de poesías - 4°

El 10 de diciembre de 1948, la Asamblea General de las Naciones Unidas aprobó y proclamó
la Declaración Universal de Derechos Humanos, cuyos artículos figuran a continuación:

“DISTRIBUIDO GRATUITAMENTE POR EL MINISTERIO DE EDUCACIÓN
PROHIBIDA SU VENTA”

CORO

Somos libres, seámoslo siempre
y antes niegue sus luces el Sol,
que faltemos al voto solemne
que la Patria al Eterno elevó.

HIMNO NACIONAL ESCUDO NACIONALBANDERA NACIONAL

SÍMBOLOS DE LA PATRIA

Declaración Universal de los Derechos Humanos

Suma arusaSuma arusa

Aymara Aymara jjarawinakaarawinaka

